
					ఈ పుట అచ్చుదిద్దబడ్డది
రో - ఒకనాడు నేను రాత్రి షికారెళ్ళి కార్లోవచ్చాను. 

నే - మీరు రాత్తెళ్ళు కారుషికారు వెడతారా? 

రో - రోజూ కాదు. తోచనప్పుడు వెడుతూంటాను. ఆవేళ కారు దిగి ఇంట్లోకివస్తూ, ఈ పక్కా ఆ పక్కా కనిపించే పాతాళపు గొయ్యిలాంటిది చూసి కళ్లు తిరిగిపోయి పడిపోయాను. ఆ పడిపోడంలో ఆతవ్విన కాలవకి సరీసుగా అడ్డంగా డామువంతెనలా పడ్డానేమో నా నడుం మడతడి పోయింది. అసలు విరిగి ముక్కలైపోవలిసిన మాటే ఆతరవాత ఏం జరిగిందో నాకు తెలియలేదు. కాని కిట్టని కుంకలకి పన్లేక నాకు పడడానికి పూర్వమే స్పృహలేదనీ, నేనేదో తాగొచ్చిపడిపోయాననీ, లేనిపోని అపవాదలు నామీద వేశారనీ మా గుమస్తాకి తెలిసిందిట. నడుం సర్దుకోడంతోటే, నడుంకట్టి వాళ్లపని పడతాను. 

నే - పోన్లెండి, అదంతా ఎందుకిప్పుడు? తక్షణం మీరు తోమించకపోయారా? 

రో - అయ్యో! తోమించాం.

నే - ఎదేనా మందు పామించకపోయారా? 

రో - అయ్యో! పామించాం.

నే - బెణుకువైద్యులకీ, యిరుకువైద్యులకీ చూపించారా?  

రో - చూపించాం. 

నే - కాపించారా? 

రో - కాపించాం. ఉప్పు, నిమ్మకాయి.

నే - పట్లు? 

రో - పట్లూ వేయించాం. 

నే - లోపలికి మందు ఏమన్నా కుట్టించారా?  

రో - ఆ. కుట్టించాం.

నే - పథ్యం ఏమన్నా చేస్తున్నారా?

రో - ఆక్కర్లేదన్నారు. సరేగానండి, తమది కూనీ వైద్యం కాదుగదా!  

నే - అంటే?

రో - అంటే కూనీయే.

నే - చఛ. తమకి తెలియదు. అది 'హైడ్రోపతి'. నాకు అదీ తెలుసు. 

రో - అయితే తమరు దయచెయ్యండి. ఇల్లా ఉండనీ బాబూ, పోయినప్పుడే పోతాను. కూనీ కావడం ఎందుకొచ్చింది? 

నే - అది జలవైద్యమయ్యా! అది కర్తపేరు, 

రో - పేరా? అయితేమాత్రం. ఏమిటంత మరీ నిర్మొహమాటప్పేరు!

నే - పైగా నా కది ఆట్టే బాగా రాదు. సరా! 

రో - మీది సీసామందు వైద్యమా?

నే - "అలోపతీ” తెలుసు. 

రో - 'ఉమాపతీ' తెలుసా?

నే - దాన్ని 'హోమియోపతీ' అనాలి. 

రో - ఈ కాలంలో 'ఉమాపతీ' అంటేనే పుణ్యం. మీకేం తెలుసు?  


నే - పోనీలెండి. ఉమాపతీ తెలుసు.

భమిడిపాటి కామేశ్వరరావు రచనలు - 1

		 ఈ పేజీలో చివరి మార్పు 25 జూన్ 2020న 23:59కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

